
 CONCELLO DE VIGO
Secretaría de Goberno Local

Dª. PATRICIA RODRIGUEZ CALVIÑO, CONCELLEIRA-SECRETARIA DA XUNTA DE
GOBERNO LOCAL DO CONCELLO DE VIGO

C E R T I F I C O: Que a Xunta de Goberno Local, na sesión ordinaria do 9 de outubro
de 2026, adoptou o seguinte acordo:

6.- SUBVENCIÓN A  FAVOR DA ENTIDADE EUROPEAN FEDERATION POLICE
AND FIRE GAMES ASOCIATION EN RELACIÓN Á ORGANIZACIÓN DO EVENTO “ XI
EUROPEAN POLICE AND FIRE GAMES VIGO 2026”. EXPTE.25729/333.
Visto  o  informe  xurídico  do  24/09/2026  e  o  informe  de  fiscalización  do  1/10/2026,
sométese a aprobación o informe-proposta do 23/09/2026, asinado polo xefe do Servizo
de Deportes-directos deportivo e conformado polo concelleiro de Deportes, o concelleiro
da Área de Goberno e polo concelleiro da Área de Goberno de Orzamentos e Facenda,
que di o seguinte:

1.- Antecedentes

1.1.- Con data 23.03.26, José Carlos Baquero Casas, en n/r da entidade European Federation
Police and Fire Games, remitiu a través do rexistro do Concello unha solicitude de subvención ó
Concello de Vigo por importe de 300.000,00 € para o desenvolvemento na cidade de Vigo do
evento “XI European Police and Fire Games” no mes de outubro de 2026.
Con data 18.09.26, a entidade European Federation Police and Fire Asociation, presenta nova
documentación de representación, que substitúe a inicialmente presentada, na que acredita que a
nova representación legal da entidade recae sobre Miguel Rovira Zabalgoitia, é o representante
legal da entidade polo falecemento do Presidente anterior. 

1.2.-  A  solicitude  de  subvención  inclúe  un  orzamento  equilibrado  de  ingresos-gastos  por  un
importe total de 570.000,00€.

1.3.- Xunto a dita solicitude, a entidade interesada presenta a seguinte documentación:
• Proxecto  (Trámite 27).
• Anexos  I.1  (modelo  solicitude),  I.2  (Orzamento  equilibrado  de  ingresos-gastos)  e  I.3

(declaración responsable) (Trámite 31).
• Certificado de ausencia de débedas coa AEAT, coa ATRIGA, coa Seguridade Social  e co

Concello de Vigo (Trámite 30).
• Certificado de inscrición no Rexistro Nacional de asociacións (Trámite 29).
• Certificado titularidade conta bancaria.
• CIF da entidade, DNI do representante legal (Trámite 31).
• Certificado de acreditación da representación legal (Trámite 31).

2.- FUNDAMENTOS

Primeiro.-  Consideracións xerais

A actividade deportiva en Vigo no ámbito da competición deportiva ten unha transcendencia moi
importante en relación ó interese que ten para a cidade converterse en acolledora de eventos
deportivos do máis alto nivel competitivo.

Entre  os  obxectivos  da  Concellería  de  Deportes  atopámonos  con  proxectos  encamiñados  ó
fomento e promoción do deporte a través do apoio, difusión e axuda ás entidades deportivas da
Cidade de Vigo e á consolidación dos grandes proxectos deportivos que xera a Cidade de Vigo,
como medio de promoción e difusión da cultura deportiva, posibilitando un maior achegamento a
todos os cidadáns e todas as cidadás. 

Neste caso o  evento  XI EUROPEAN POLICE AND FIRE GAMES VIGO 2026 é único a nivel
europeo en competicións orientadas a corpos e forzas de seguridade e bombeiros.

A Xunta de Goberno Local aprobou, na sesión ordinaria do 08.03.2024 un “Plan de dinamización e
desenvolvemento do deporte na cidade de Vigo”. 

Este  plan,  fundamentado entre  outras  cuestións  na necesidade de instrumentar  a  xestión  da
participación do Concello de Vigo no desenvolvemento deportivo local, de mellorar o impulso do
traballo  de  planificación  ou  de  consolidar  a  Vigo  como  “cidade  do  deporte”,  inclúe  o
desenvolvemento dunha liña de apoio ó desenvolvemento de proxectos e eventos deportivos de
interese  xeral  para  a  cidade  de  Vigo,  dinamizados  por  diferentes  entidades,  e  á  promoción,
dinamización e apoio á actividade deportiva, que expresa, entre outros, o obxectivo de dinamizar
unha oferta deportiva ampla e diversa, optimizar os recursos destinados á promoción do deporte
ou a promover a celebración de eventos deportivos na cidade.    

Neste ámbito, e tal como está configurada a dinamización do deporte, o Concello de Vigo ten
interese no fomento de propostas de subvención que permitan, a través do apoio institucional, o
desenvolvemento  de  proxectos  e  eventos  deportivos  vinculados  con  criterios  e  principios
relacionados  co  calendario  deportivo  que,  pola  súa  propia  estrutura,  impiden  ou  limitan  a
capacidade para planificar unha determinada actuación cun gran período de tempo previo á súa
celebración, xa que na maioría dos casos estes calendarios se configuran a partir de decisións
dos organismos nacionais ou internacionais que ostentan os dereitos das competicións e cuxos
tempos de xestión non coinciden cos tempos de xestión das administracións.

A  subvención  proposta,  a  pesares  de  que  non  se  atopa  incluída  no  Plan  Estratéxico  de
subvencións para o período 2024-2026 aprobado pola Xunta de Goberno Local do Concello de
Vigo na sesión ordinaria celebrada o 08.03.2024, está en liña co establecido no dito plan, xa que
permite potenciar a imaxe de Vigo como cidade do deporte acolledora de eventos deportivos
como ferramenta de colaboración e apoio a entidades organizadoras e como medio de promoción
turística nun estrato de poboación moi concreto, creando un entorno de promoción do deporte
vinculado ó espectáculo deportivo como ferramenta de ocio e espectáculo deportivo, colaborando
no desenvolvemento de programas e eventos de promoción deportiva, entre outras cuestións.

Segundo.- O carácter excepcional da subvención.

O  carácter  excepcional  da  subvención  ven  determinado  pola  singularidade  do  evento,  e
fundamentalmente  pola  inexistencia  dunha  pluralidade  de  posibles  beneficiarios,  xa  que  a
organización do evento corresponde a propia European Police and fire association, tal e como

 CONCELLO DE VIGO
Secretaría de Goberno Local

acredita a resolución do Rexistro territorial da propiedade intelectual da Consellería de Cultura e
Turismo da Comunidade de Madrid co número de Rexistro M-007775/2008. 

O carácter excepcional que dificulta a convocatoria pública desta proposta de subvención ven
determinado,  ademais,  pola  envergadura do proxecto,  e polo seu carácter  puntual  e fora dos
prazos de tramitación do Plan Estratéxico de subvencións do Concello de Vigo ao depender de
decisións  de  organismos  internacionais,  cuxos  tempos  de  xestión  non  coinciden  cos  prazos
administrativos. 

Polo dito, non é posible atopar eventos comparables, non só a nivel nacional, senón tamén a nivel
europeo, que podan igualar o seu nivel deportivo e o seu impacto social, ao ser un evento único
en  Europa,  coa  participación  de  deportistas  integrados  en  forzas  e  corpos  de  seguridade  e
bombeiros de toda Europa. 

A especialización e a excelencia alcanzadas polo evento o colocan nunha categoría única, de
excelencia  e  volume,  cunha  notoriedade  única,  outorgándolle  un  nivel  óptimo  de  acollida  na
cidade e sendo polo tanto extraordinario e puntual.

Terceiro.-  O interese  público,  social,  económico  o  humanitario  do  proxecto  a  subvencionar  e
imposibilidade de convocatoria pública.

Na subvención mesma concorren singulares circunstancias de interese público, como o feito de que
se trate dun proxecto de grande repercusión a nivel europeo, que conte cunha ampla promoción da
actividade deportiva e o alto nivel deportivo da competición, que atraerá á cidade ós es ás mellores
deportistas dos corpos e forzas de seguridade e bombeiros de toda Europa. 

A cidade de Vigo compite no mapa das grandes cidades europeas por atraer eventos que xeren notoriedade
e a sitúen no foco mediático internacional. A organización dos Xogos Europeos de Policías e Bombeiros
responde directamente a esta necesidade estratéxica. O propio Concello enmarca o evento como unha
palanca para a proxección exterior da cidade, reforzando a proxección internacional da cidade, destacando
a  mobilización  internacional  que  supón  un  acontecemento  desta  magnitude,  que  posiciona  a  Vigo  no
calendario de eventos deportivos europeos, atraendo a atención de medios internacionais e consolidando a
súa imaxe como cidade cunha capacidade organizativa extraordinaria. 

O evento responde ademais a unha necesidade social de promover valores positivos e xerar cohesión en
torno a un acontecemento integrador, e proxecta unha imaxe positiva dos corpos de seguridade, promove
valores como o esforzo, a disciplina, o traballo en equipo e a vida saudable, fomenta a convivencia e o
intercambio cultural, convertendo a Vigo nun punto de encontro europeo que transcende a competición.

En definitiva, a organización dos Xogos europeos de Policías e Bombeiros é unha necesidade estratéxica
que se xustifica fundamentalmente en:

• O efecto multiplicador sobre a estratexia de cidade e o calendario de grandes eventos deportivos,
que sitúa a contratación no contexto dunha estratexia municipal deliberada de posicionamento de
Vigo como cidade de eventos internacionais. O encadeamento de eventos internacionais xera un
efecto acumulativo de marca cidade. Cada cita reforza a percepción de Vigo como cidade capaz de
acoller acontecementos de alcance nacional e internacional, o que a súa vez facilita a atracción de
futuros  eventos,  inversións  e  visitantes.  A  contratación  polo  tanto  é  unha peza necesaria  para
manter o impulso da estratexia. 

• A garantía de calidade, seguridade e prestixio que aporta o organizador, que se centra no valor
intanxible  que  a  entidade  organizadora  aporta  ao  evento  e  polo  tanto  á  cidade.  O prestixio  e
atractivo do evento reside en gran medida na marca consolidada que a entidade que posúe os
dereitos construíu ó longo de 20 anos. 

• A  proxección  internacional,  posicionando  a  Vigo  como  cidade  capaz  de  organizar  e  albergar
grandes eventos europeos, fortalecendo a marca de cidade. 

• O impacto económico, xa que se dinamizan sectores clave como a hostalaría e o comercio, xerando
actividade e emprego durante o evento. 

• O reforzo do capital humano municipal, xa que recoñece e pon en valor o esforzo e os logros e
corpos de seguridade e emerxencias da cidade. 

Os XI EUROPEAN POLICE AND FIRE GAMES VIGO 2026 teñen non só un impacto deportivo da
máxima relevancia.  Ademais,  atrae un número relevante de visitantes,  xerando un importante
fluxo de ingresos para a hostalaría, o comercio local, outros sectores relacionados e, en definitiva,
para  a  cidade,  constituíndose  nun  motor  económico  de  impulso  para  o  turismo  deportivo,  o
comercio local, a creación de emprego e a promoción da imaxe da cidade.

A traxectoria e relevancia do evento o sitúa como un referente internacional cunha traxectoria que
nesta edición alcanzará a súa 11ª edición. 

Estes datos identifican claramente a importancia do evento que se vai desenvolver na cidade, cunha
repercusión relevante, coa presenza de deportistas de toda Europa. 

Este evento ademais de servir de escaparate para a cidade, ofrecendo a oportunidade de mostrar a
capacidade de Vigo como sede de grandes competicións, impulsará ó comercio local, promovendo
obxectivos en liña cos obxectivos do Concello de Vigo neste ámbito.

As características propias do evento imposibilitan a convocatoria pública da subvención e xustifican
a súa concesión directa, fundamentada, ademais, nos seguintes argumentos:

• Promoción  do  deporte  vigués,  favorecendo  a  consolidación  de  Vigo  como  “Cidade
acolledora de grandes eventos deportivos”.

• Fomento de proxectos que propicien actuacións prioritarias na busca da potenciación de
sinerxías no ámbito social, do cal destacamos:
◦ Promoción da marca Vigo como cidade do deporte.
◦ Atracción  de  proxectos  que  supoñan  a  consolidación  do  tecido  produtivo  na  súa

relación do deporte. 
◦ O impulso dunha oferta deportiva de calidade no ámbito dos eventos deportivos.
◦ Dinamización de propostas de interese para a cidadanía.
◦ Creación de pautas de referencia positivas para a consecución de logros deportivos

para os e as deportistas vigueses mais mozos.
◦ Celebración de grandes competicións deportivas que potencien a práctica deportiva

entre os deportistas vigueses e as deportistas viguesas.
◦ Promoción da cidade de Vigo no ámbito internacional e consolidación de Vigo como

“Cidade do Deporte”.

En conclusión, e en relación co anteriormente exposto, considérase acreditado que a celebración
deste evento deportivo ten un claro carácter de interese público e social para a cidade de Vigo,
quedando  xustificado  ademais  o  seu  carácter  excepcional,  o  que  fundamenta  a  proposta  de
tramitación  dunha  subvención  consonte  co  artigo  19.4  c)  da  Lei  9/2007,  de  13  de  xuño  de
subvencións  de  Galicia  cuxa  concesión  canalizarase  a  través  dun  convenio  cuxo  texto  se
someterá á aprobación por parte da Xunta de Goberno Local do Concello de Vigo.

 CONCELLO DE VIGO
Secretaría de Goberno Local

PROPOSTA

Por todo o exposto proponse a Xunta de Goberno Local a adopción do seguinte acordo:

PRIMEIRO: Aprobar  a  concesión dunha subvención por  importe  de  300.000,00€ a favor  da
entidade European Federation Police and Fire games asociation (CIF G94158151)
para a realización do evento deportivo XI EUROPEAN POLICE AND FIRE GAMES
VIGO  2026 a  través  dun  convenio,  cuxas  condicións,  anexas  no  presente
expediente, se someten a aprobación.

SEGUNDO: Autorizar  e  dispoñer o  gasto  de  300.000,00€  para  subvencionar  á  European
Federation Police and games association (CIF G94158151) pola organización dos
XI  EUROPEAN  POLICE  AND  FIRE  GAMES  VIGO  2026, segundo  resulta  da
documentación do expediente nº 25729-333. Este crédito aplicarase con cargo á
aplicación orzamentaria 3420.4800000 do orzamento xeral vixente da Concellería
de Deportes.

ACORDO
A Xunta de Goberno local aproba a proposta contida no precedente informe.

ANEXO

CONDICIÓNS E COMPROMISOS VINCULADOS COA PROPOSTA   DE   SUBVENCIÓN   A FAVOR  
DA  ENTIDADE    EUROPEAN  FEDERATION  POLICE  AND  FIRE  GAMES  ASOCIATION   EN  
RELACIÓN Á ORGANIZACIÓN DO EVENTO “  XI EUROPEAN POLICE AND FIRE GAMES VIGO  
2026  ”  (Expte. 25729  -333  ).  

I.-  O obxecto desta resolución é regular o outorgamento da subvención polo desenvolvemento do
proxecto de organización do proxecto deportivo European Police and Fire Games na cidade de
Vigo na súa edición do ano 2026 .

II.-  O Concello de Vigo ten interese en potenciar a oferta deportiva que lle achega á cidadanía;
neste sentido existe un grande interese en apoiar as manifestacións da cultura e deporte. De igual
maneira, o Concello está interesado en achegarlle á cidadanía unha oferta deportiva diversificada
que albergue o maior número posíbel de actividades, dirixidas a todos os sectores deportivos, así
como a dinamización dos espectáculos deportivos. 

III.- Esta resolución incorpora os contidos mínimos esixidos para a concesión destas subvencións
polo  art.  26.2  da Lei  de Galicia  9/2007 e a  Base 38 de execución do vixente orzamento do
Concello de Vigo; contidos que se estiman conformes ao interese público que persegue.

IV.-  O carácter deportivo e cultural se atopa entre as competencias atribuídas aos municipios no
artigo 25.2.l e 25.2.m e 127 da Lei 7/1985, de 2 de abril, reguladora das bases do réxime local, e

aos municipios galegos no artigo 80.2.n da Lei de Galicia 5/1997, de 22 de xullo, de administración
local de Galicia.

V. A entidade European Federation Police and Fire Games non está incursa en prohibición para
ser beneficiaria das subvencións obxecto da Lei de subvencións de Galicia, atópase ao corrente
das súas obrigas tributarias e fronte a Seguridade Social e non ten débedas pendentes con este
Concello de Vigo, segundo resulta das declaracións responsables e certificacións que figuran no
expediente nº 25729-333.

En  base  ás  precedentes  consideracións  e  ao  interese  deportivo  que  para  a  cidade  de  Vigo
representa  a  celebración  na  cidade  de  Vigo  dos  European  Police  and  Fire  Games  2026,  se
establecen os seguintes compromisos:

COMPROMISOS

Primeiro.- A entidade European Federation Police and Fire Games deberá:

1º.- Organizar  o evento deportivo European Police and Fire Games 2026, nas condicións
detalladas na memoria presentada pola entidade e que acompaña ó expediente.

2º.- Asumir todos os gastos que se deriven do desenvolvemento do proxecto.

3º.- Garantir as condicións necesarias co fin de acadar os obxectivos previstos no programa.

4º.- Obter todos os permisos e autorizacións necesarios para a realización das actividades

5º.- Dar axeitada publicidade ao financiamento municipal.

6º.-  Realizar  unha  memoria  do  evento  deportivo,  que  recolla  resultados,  colaboracións,
clasificacións,  actos,  fotografías  que  inclúan  a  imaxe  institucional  durante  o
desenvolvemento do evento, etc... , e entregala ó Concello de Vigo xunto coa xustificación.

7º.-.En xeral cumprir coas obrigas consignadas para as beneficiarias das subvencións no
artigo 11 da Lei de Galicia 9/2007.

8º.-  Atender ás obrigas establecidas na Lei 19/2013, de 9 de decembro, de transparencia,
acceso á información pública e bo goberno.

9º.- Contratar as coberturas sanitarias e de responsabilidade civil necesarias

Segundo.-  O Concello de Vigo, pola súa parte, comprométese a:

Conceder  á  entidade  European  Federation  Police  and  Fire  Games unha  subvención  pola
organización  do  evento  deportivo  European  Police  and  Fire  Games  2026 por  importe  de
300.000,00€  con  cargo  á  partida  orzamentaria  3420.4800000  do  orzamento  en  vigor  da
Concellería  de  deportes  mediante  transferencia  bancaria  á  conta  facilitada  pola  entidade  co
obxecto de coadxuvar ó financiamento do proxecto. 

A tramitación  do  pago da  subvención  realizarase,  unha  vez  que  a  entidade  beneficiaria  presente  axeitadamente  a
documentación xustificativa, a partir do día seguinte á celebración do evento deportivo.

Ceder sen custo o uso das instalacións deportivas municipais dispoñibles para o desenvolvemento das competicións do
programa. 

 CONCELLO DE VIGO
Secretaría de Goberno Local

O Concello non asume ningún compromiso distinto dos recollidos na presente resolución.

Terceiro.-  Esta  subvención  será  compatible  con  calquera  outra  subvención  ou  axuda  para  a
mesma finalidade procedente de calquera outra administración ou de entes públicos ou privados,
nacionais, da Unión Europea ou de organismos internacionais.

A  entidade  beneficiaria  deberá  comunicar  ao  CONCELLO  a  obtención  doutras  subvencións,
axudas  ingresos  ou  recursos  que  financien  a  actividade  subvencionada.  Esta  comunicación
deberá  efectuarse  no  momento  en  que  se  coñeza  e,  en  todo  caso,  con  anterioridade  a
xustificación da aplicación dada ós fondos recibidos. 

En  calquera  caso,  o  importe  total  da  subvención  ou  subvencións  non  poderá  superar  o  da
actividade subvencionada;  caso  no  que  se  procederá  na  forma prevista  no  artigo  34  do  RD
887/2006, de 21 de xuño, polo que se aprobou o Regulamento da Lei Xeral de Subvencións.

Cuarto.- De conformidade co  artigo  32.2  do Regulamento  da Lei  Xeral  de  Subvencións  a  achega
municipal  configúrase como un importe  certo,   entendendo que queda por  conta  do beneficiario  a
diferencia de financiamento necesario para a total execución da actividade subvencionada, debendo ser
reintegrado en tal caso o financiamento público unicamente polo importe que rebase o custo total da
actividade. 

Se o custe  total  da actividade subvencionada resultase ser  menor  que o contemplado para a
concesión da subvención ou se reducisen na execución da actividade subvencionada as actuacións
ou  elementos  previstos  como integrantes  da  mesma,  procederá  a  redución  da  subvención  na
mesma proporción.  

A comunicación desta circunstancia ao Concello deberá efectuarse no momento en que se coñeza e, en
todo caso, con anterioridade á xustificación da aplicación dada aos fondos recibidos. 

Quinto.-  A  beneficiaria  non  poderá  subcontratar  con  terceiros  a  actividade  subvencionada  de
conformidade co indicado no artigo 29 da Lei 38/2003 xeral de subvencións.

Sexto.- A presente subvención terá a publicidade prevista no artigo 15 da Lei de Galicia 9/2007.

Sétimo.- A beneficiaria terá de prazo ata o 15 de novembro de 2024 para xustificar o cumprimento
da finalidade para a que se concedeu a subvención e a consecución dos obxectivos previstos pola
concesión da subvención e, no seu caso, da aplicación dos fondos recibidos.

En  cumprimento  da  obriga  imposta  polo  artigo  14.2.a)  da  Lei  39/2015  do  1  de  outubro,  de
procedemento  administrativo  común das  Administracións  Públicas,  a  entidade beneficiaria  está
obrigada a relacionarse de forma electrónica coas Administracións Públicas. 

Para proceder á xustificación do cumprimento da finalidade para a que se concedeu a subvención e,
no seu caso, da aplicación dos fondos recibidos, deberá achegar a conta xustificativa a través da
sede electrónica do Concello de Vigo, por calquera dos mecanismos de identificación admitidos na
sede electrónica https://sede.vigo.org

A teor do disposto no artigo 81 do Regulamento da Lei 38/2003, establécese o emprego de medios
electrónicos, informáticos e telemáticos para o procedemento de xustificación das subvencións, con
indicación  dos  trámites  que  deberán  ser  cumprimentados  por  vía  electrónica,  informática  ou
telemática e os medios electrónicos e sistemas de comunicación utilizables, que deberán axustarse
ás  especificacións  que  se  establezan  por  Orde  do  Ministerio  de  Economía  e  Facenda  (Orde
EHA/2261/2007, do 17 e xullo, pola que se regula o emprego de medios electrónicos, informáticos e

telemáticos (EIT), resultando esixible a achega de facturas electrónicas e/ou copias dixitalizadas
compulsadas das facturas en papel.

A tal efecto, a conta xustificativa a render deberá conter:

a) Memoria de actuación xustificativa do cumprimento das condicións previstas n presente
resolución, con indicación das actividades desenvolvidas dentro do programa, datos de
participación e asistentes individualizados por evento e por cómputo global, memoria de
prensa, rexistro fotográfico e audiovisual e informe de incidencias.

b) Memoria económica xustificativa do custo das actividades realizadas, que incorporará:

 Balance económico con detalle dos gastos e ingresos finais e desviacións con relación ao
orzamento inicial.

 Relación numerada de todos e cada un dos documentos xustificativos que se acheguen
con especificación da súa data de emisión, provedor, obxecto facturado, importe total do
documento, data e forma de pagamento.

 Facturas electrónicas e/ou copias dixitalizadas compulsadas das facturas en papel.  As
facturas presentadas terán que ser orixinais e deberán recoller o número de CIF, a data,
número de factura e o IVE; ordenados correlativamente segundo o número de orde asignado
na relación numerada citada no apartado anterior, estes xustificantes quedarán a disposición
do Concello de Vigo. Os documentos xustificativos haberán de estar datados no período
obxecto  desta subvención. Os gastos xustificativos con facturas e demáis documentos de
valor probatorio equivalente no tráfico xurídico mercantil presentaráse en orixinal. As facturás
cumprirán  os  requisitos  establecidos  para  súa  expedición  no  RD 1619/2012  de  30  de
novembro polo que se regulan as obrigas de facturación ou as normas sobre a facturación
electrónica equivalentes. Nestas facturas se computará o gasto acreditado deducindo o IVE,
salvo que se xustifique a exención do dito imposto.

En  ningún caso  se  admitirán  simples  recibos  ou  xustificantes  de  caixa.  As
facturas ou minutas por prestación de servizos profesionais deberán conter os
mesmos elementos que os especificados para as facturas e,  tratándose de
persoas físicas, conterán a correspondente retención fiscal.

 De  existiren,  relación  detallada  de  outros  ingresos  ou  subvencións  que  financiaron  a
actividade,  acreditando o seu importe,  procedencia e a aplicación dos ditos fondos ás
actividades subvencionadas. 

Oitavo.- Antes de proceder ao pago da subvención a beneficiaria deberá acreditar estar ó corrente no
pagamento das súas obrigas fiscais e para coa seguridade social e non ser debedor por resolución de
procedencia de reintegro, o que poderá realizar por medio dunha declaración responsable, ao abeiro ó
Art.31.7.e da Lei 9/2007 de Subvencións de Galicia.

Noveno.- Serán gastos subvencionables os que de xeito determinado correspondan á natureza da
actividade subvencionada.

Tal como establece o art. 29.7 da  Lei 9/2007, de 13 de xuño de subvencións de Galicia, serán
gastos subvencionables, ademais, os “gastos financeiros” da entidade directamente relacionados
coa actividade subvencionada e resulten indispensables,  establecéndose un límite dos gastos
financeiros subvencionables ata un 1% do importe da subvención.

Cando o importe do gasto subvencionable supere as contías establecidas na Ley 9/2017, de 8 de
novembro, de Contratos del  Sector Público  para o contrato menor, a beneficiaria deberá solicitar

 CONCELLO DE VIGO
Secretaría de Goberno Local

como  mínimo  tres  ofertas  de  diferentes  provedores,  con  carácter  previo  á  contratación  do
compromiso para a obra, a prestación do servizo ou a entrega do ben, salvo que polas súas
especiais características non exista no mercado suficiente número de entidades que os realicen,
presten ou subministren, ou salvo que o gasto se realizara con anterioridade á subvención.

A elección entre  as ofertas  presentadas,  que deberán achegarse na xustificación,  realizarase
conforme a criterios de eficiencia e economía, debendo xustificarse expresamente nunha memoria
a elección cando non recaia na proposta económica máis vantaxosa.

Décimo.- A realización da actividade subvencionada, o cumprimento da finalidade que determinou a
concesión da subvención e a axeitada xustificación, será comprobada pola área de Goberno de
Fomento,  Servizos  e  Deportes.  O persoal  técnico  do  Servizo  de  Deportes  emitirá  informe ao
respecto facendo constar, no seu caso, todas aquelas circunstancias que poidan resultar relevantes
en orden a considerar incumprida ou defectuosamente cumprida a actividade subvencionada.

Décimo primeiro.- A beneficiaria  deberá facilitar  toda a información que lle  sexa requirida polo
Servizo de Deportes e pola Intervención Xeral Municipal, Tribunal de Contas e Consello de Contas
no exercicio das súas funcións de fiscalización e control do destino das subvencións.

Décimo segundo.- Procederá o reintegro das cantidades percibidas e a esixencia de xuros de
demora  desde  o  pagamento  da  subvención  ata  a  data  na  que  se  acorde  a  procedencia  do
reintegro nos casos do artigo 33 da LG 9/2007.

Cando o incumprimento da actividade subvencionada se traduza nunha diminución significativa da
actividade subvencionada, traducible a termos económicos en función do proxecto presentado e o
seu  presuposto,  que  non  implique  verdadeiro  incumprimento  do  obxectivo  da  subvención,
procederá o reintegro da subvención na mesma proporción. En todo caso procederá o reintegro
do exceso da subvención sobre o custo da actividade subvencionada.

Décimo terceiro.- A presente resolución terá vixencia dende a súa sinatura ata o 15 de novembro
de 2026 co obxecto de proceder á tramitación da xustificación e non será prorrogábel.

Décimo cuarto.- A  área de Goberno de Fomento,  Servizos e  Deportes,  queda facultada para
resolver as posíbeis controversias derivadas da execución e interpretación desta resolución, así
como para tomar iniciativas que contribúan ao seu cumprimento e desenvolvemento.

Décimo quinto.- Canto ás infraccións e sancións en que poida incorrer a beneficiaria da subvención a
que se refire esta resolución e procedemento para a súa apreciación e imposición,  estarase ao
disposto no Título IV da Lei de Galicia 9/2007 e na Lei 39/2015, de 1 de decembro, do procedemento
administrativo común das administracións públicas.

Décimo sexto.-  A beneficiaria está informada de que os seus datos e os do seu representante
serán incorporados aos ficheiros municipais; de que a finalidade da súa recollida é a instrución do
procedemento para a concesión da subvención obxecto da presente  resolución, a práctica das
publicacións,  comunicacións  e  notificacións  de  obrigado  cumprimento,  o  seguimento  e
comprobación da actividade subvencionada e demais actuacións previstas na Lei de subvencións
de Galicia 9/2007 en orden á conclusión do proceso subvencional,  polo que a súa achega é
obrigatoria.

Os ditos datos serán tratados e protexidos de acordo co previsto na Lei 39/2015 e na Lei orgánica
3/2018, de 5 de decembro, de protección de datos persoais e garantía dos dereitos dixitais, sendo
responsable do seu tratamento a área de Goberno de Emprego, Fondos Europeos, Patrimonio,
Medio Ambiente, Educación, Deportes e Xuventude. A beneficiaria poderá exercer os dereitos de
acceso, rectificación, cancelación e oposición ante o Servizo de Deportes do Concello de Vigo.

Décimo  sétimo.- En  cumprimento  do  establecido  na  resolución  de  15  de  xuño  de  2020  da
Intervención  Xeral  da  Administración  do  Estado,  pola  que  se  regula  o  proceso  de  rexistro  e
publicación  de  convocatorias  no  Sistema Nacional  de  Publicidade  de  Subvencións  e  Axudas
Públicas,  e  en  aplicación  dos  principios  recollidos  na  Lei  19/2013,  de  9  de  decembro,  de
transparencia,  acceso  á  información  pública  e  bo  goberno,  a  Base  de  Datos  Nacional  de
Subvencións  operará como sistema nacional de publicidade das subvencións. 

A  tales  efectos,  e  para  garantir  o  dereito  dos  cidadáns  a  coñecer  todas  as  subvencións
convocadas en cada momento e cara a contribuír aos principios de publicidade e transparencia, a
Intervención Xeral  da Administración do Estado publicará na súa paxina web as subvencións
concedidas, segundo o estabelecido na Lei 38/2003 de 17 de novembro, xeral de subvencións
artigo 20.4 e 20.8.b.

Décimo oitavo.-   A concesión da subvención obxecto da presente resolución rexerase pola Lei
38/2003 do 17 de novembro, xeral de subvencións e o RD 887/2006, de 21 de xuño, polo que se
aprobou  o  seu  regulamento,  nos  seus  preceptos  básicos;  a  lexislación  básica  do  estado  en
materia de réxime local; a Lei de Galicia 9/2007, de 13 de xuño, de subvencións de Galicia; os
preceptos non básicos da Lei 38/2003 e do RD 887/2006; polos pactos que se conteñen nesta
resolución; as Bases de Execución dos vixentes orzamentos municipais e as restantes normas de
dereito administrativo, e no seu defecto, as normas de dereito privado.

E para que así  conste e produza os seus efectos,  emito a presente certificación coa
salvedade  do  artigo  206  do  Regulamento  de  organización,  funcionamento  e  réxime
xurídico das entidades locais, de orde do Excmo. Alcalde, en Vigo na data da sinatura
dixital.

SGF/me.

V. e  Pr.
O ALCALDE,
Abel Caballero Álvarez.

